
Որպեսզի հասկանալի լինեն սփյուռքի այսօրյա մամուլի խնդիրները, առաջեւեթ պարզել է պետք, թե ինչ լսարանի է ուղղված այն`ովքեր են նրա ընթերցողները: 
Այսօրվա սփյուռքը, մասնավորապես ռուսահայությունը, միանշանակ չէ ոչ միայն սոցիալական առումով: Ցավոք, 90-ականներին հայրենիքը լքած հոծ զանգվածների գերակշիռ մասը նրանք են, ում ավելի լավ, բարդություններից զուրկ կենցաղ ունենալու տենչն ու կիրքն է մղել ձգելու սեփական օջախը եւ հիմնավորվելու օտար բնակավայրերում, օտար` ոչ միայն աշխարհագրական, այլեւ սոցիալ- հոգեբանական առումով: Շատերը դրան անպատրաստ էին եւ նրանց ոչ ադեկվատ պահվածքը նոր ,հայրենիքումե վնաս հասցրեց եւ իրենց , եւ նրանց, ովքեր այդ վայրերում ծնվել կամ հաստատվել էին տասնամյակներ առաջ: Սկսվեց մի տարօրինակ ու անցանկալի հակամարտություն այս խմբերի մեջ, որ ինչ -ինչ ձեւերով շարունակվում է մինչ օրս: Եթե վաթսունականներին, յոթանասունականներին, ութսունականներին այստեղ` արտերկիր կոչվածում սովոր էինք մեր ազգակիցների անունները փնտրել, ,հայտնաբերելե գիտնականների, մշակութային գործիչների եւ բժիշկների շարքերում, ապա, այժմ կարելի էր դուրս գալ փողոց, առանց որեւէ ճիգի հասնել մոտակա շուկան ու ,հայտնվելե Երեւանի արվարձանային որեւէ թաղամասում, կամ էլ Հայաստանի կոլորիտային որեւէ շրջանում:
Հիշում եմ` երեւանցի նկարիչ Արտաշես Թառումյանի արվեստանոցում տեսա նրա մի աշխատանքը. մարդկանց, ավելի ճիշտ` ամբոխի մի խառնիխուռն խումբ էր, միայն թե նրանք զուրկ էին դեմքերից: Հարցրեցի`ինչու՞: Նա պատասխանեց, որ այսպիսին է իրականությունը, մարդիկ կորցնում են իրենց անհատականությունը, դեմքը` ազգային արժեքներից հրաժարվելուն ու ինքնաճանաչողությունը կորցնելուն զուգընթաց: 
Ցավոք, մեր հայրենիքի տնտեսական, քաղաքական, հոգեւոր ճգնաժամերի արդյունքում տեղի ունեցած զանգվածային արտագաղթի հետեւանքով հենց այսպիսիներն էին հանդիպում առանց այդ էլ օտարների նկատմամբ առանձնապես ոչ բարի տրամադրված , ասենք` Ռուսաստանի տարածքում:
Տարիներ առաջ դասավանդում էի Մոսկվայի դպրոցներից մեկում: Մտնելով դասարան, ուսումնական տարվա սկզբին ուշադրությունս գրավեց թուխաչ մի պատանի: Հարցրեցի ով լինելը: Մի պահ իրեն կորցրեց, ապա դժկամորեն ասաց`,Мой дедушка какой-то армянецե:
Չմտածեք, թե դա մասնավոր մի դեպք էր`ոչ : Ընդամենը մեկ- երկու տարի առաջ բնօրրանը լքած հայերը նոր միջավայրում ներձուլվելու անտակ կրքով, ակտիվորեն, առանց այդ էլ թույլ իմացած հայերենը փոխում էին [եւ են] վատորակ ռուսենենով, եւ միայն Պարոնյանի գրչի ուժն է պետք, որ նկարագրի այդ զավեշտը: 
Համակարգչային ,համաճարակիե նախօրէին երկու հայատառ գրամեքենա ունեի: Մեկն առաջարկեցի բազմազավակ ծանոթուհուս, որ Հայաստանը ընտանիքով դեռ նոր էր լքել: Մտածեցի, թե այն երեխաներին պետք կգա: Զարմացրեց ու տխրեցրեց իրեն կիրթ համարող այդ տիկնոջ ռեակցիան.,Ինչների՞ն է պետք, էստեղ հո հայերենով չե՞ն զբաղվելուե:
Հուսահատական այս տրամադրությունս, խոստովանում եմ` կամաց- կամաց, փոքր ինչ չափով սկսեց ինձ լքել, երբ աշխատանքի անցա հայ Առաքելական եկեղեցու Նոր Նախիջեւանի եւ Ռուսաստանի հայոց թեմի ամսաթերթում: Կանոնավոր շփումը Մոսկվայում ապաստանած եւ եկեղեցի հաճախող մեր հայրենակիցների հետ լավատեսական մտքերի տեղիք տվեցին` այնուամենայնիվ մեզանում կա ցեղի պատկանելության մի զարմանալի զգացողություն, որ պահի տակ միավորում է բոլորին: Այս առումով հսկայական է հայ եկեղեցու դերը, մանավանդ եթե հոգեւոր հովիվը ուժեղ անհատականություն է: Տասնամյակից շատ անջրպետված լինելով հայկական միջավայրից, չեմ թաքցնում`ըմբոշխնում էի բարեկամ այն մթնոլորտը, որ տիրում է թեմում: Այն բազմաշերտ է`հայաստանցիներ, նախկին բաքվեցիներ, գանձակցիներ , ջավախքցիներ, հարկավ` բնիկ մոսկվացիները քիչ են , բայց նրանք էլ կան: Այստեղ նրանք շփվում են միմյանց հետ, կիսվում դժվարություններով, օգնում մեկմեկու: Գործում են գանձակցիների, այլ բնակավայրերից այստեղ տեղափոխված համերկրացիների խմբեր, որոնք որոշակի օրերի հանդիպում են եկեղեցու տարած-
քում` զրուցելու, նորություններ փոխանակելու: Ուրախալին այն է , որ Մոսկվայի ,Սուրբ Հարությունե փոքրիկ եկեղեցին ուխտատեղի է հայ երիտասարդների համար, ովքեր թվով բավականին շատ են`Բուհերի ուսանողներ, երիտասարդ մասնագետներ, դպրոցականներ: Նրանցից շատերը ,Հայորդյաց տանե սաներն են, հայրենանվեր, ճանաչողական հրաշալի միջոցառումների ակտիվ կազմակերպիչներ ու մասնակիցներ: Չմոռանանք հիշել տեր հայրերի եւ եկեղեցասեր երիտասարդների ջանասիրությամբ ստեղծված ,Նուռե կազմակերպությունը, որ հիանալի օրինակ է, թե ինչպես պետք է հավաքել , համախմբել հայորդիներին արտերկրում, նրանց նպատակամղել ազգասիրական գաղափարների: ,Նուռիե մասնակիցներին ոգեւորում է այն հայրական, հոգեւոր աջակցությունը, որ նրանց նկատմամբ ցուցաբերում է սիրելի առաջնորդը` Եզրաս Եպիսկոպոս Ներսիսյանը: Բնականաբար, այսպիսի իրողությունը լիարժեք նախապայման է տպագիր օրգան ունենալու համար, որը կնպաստի մարդկանց համախմբմանը, կնպատակաուղղի նրանց ազգանպաստ գործերի:
Ամսաթերթը գործում է 2007 թվականից ի վեր: Նրա առաջին խմբագիրը` Ռուբեն Հայրապետյանը, որ տարիներ շարունակ եղել է Մոսկվայում Արմենպրեսի հատուկ թղթակիցը, նաեւ Սրբազան հոր հորդորներով ուղղենշեց այն նպատակները, որին հետեւելու էր նոր պարբերականը, այն է`օտարաբնակ հայերին ներկայացնել մեր ազգի պատմությունը, նրա հոգեւոր արժեքները, խնդիրները, տեղեկացնել կրոնական տոների մասին, ինչպես են դրանք նշվում թեմի եկեղեցիներում: Սկզբունքային կարեւորություն ուներ այն հարցը, թե ինչ լեզվով է հրատարակվելու նոր պարբերականը: Սրբազանի խորին համոզմամբ արտերկրի հայաթեմա թերթը, որի ընթերցողը առավելապես հայերն են, պետք է նրանց հետ խոսի անպայմանորեն հայերեն: Սա չի բացառում այդ պարբերականի էջերում ռուսալեզու նյութերի առկայությունը/ հետագան ցույց տվեց, որ այսպիսի մոտեցումը միանգամայն արդարացի է, նախ` հայալեզու ընթերցողները մի ստվար մաս են կազմում եւ իրենց ,պաշտպանվածե են զգում ուծացումից, իսկ մայրենի լեզուն կորցրած եւ այդ կորստի ողբերգականությունը զգացող մեր հայրենակիցները ջանում են այդ տեքստերի օգնությամբ, որ ակնարկներ են իրենց ծանոթ-մտերիմների մասին, սովորել հայերեն/: Կան այժմեական թեմաներ` Կաթողիկոսի ամենամյա տոնական ուղերձները եւ` ասենք Վրաստանում հայկական եկեղեցիների նկատմամաբ կատարված ոտնձգությունները, որոնք տպագրվում են զուգահեռաբար` հայերեն եւ ռուսերեն:
Ցայսօր լույս է տեսել ամսաթերթի 21 համար: Ամսից ամիս նկատելի է ընթերցողների թվաճը: Ավելանում են խորագրերը, ընդարձակվում են քննարկվող թեմաները: Ինչ անասելի հաճելի է` մեզ ակտիվ թղթակցում են իրենք` ընթերցողները, որոնց թվում թե շարքային մարդիկ են, եւ թե անվանի, վաստակաշատ մեր հայրենակիցները: Այսպես`պահեստի գնդապետ Վիգեն Արամյանի խոհա-փիլիսոփայական էսսեները, հոդվածները, որոնք գրված են հատուկ մեր ամսագրի համար, մեծ արձագանք են գտնում ընթերցողների շրջանում: Իհարկե` կան մարդիք, որ համաձայնում են գնդապետին, ոմանք էլ` ոչ: Իսկ նրա արծարծած հարցերը շատ ցավոտ եւ այժմեական են`ինչպե՞ս օտար երկրում դաստիարակել հայասեր, լեզուն իմացող զավակների, ինչպե՞ս նպաստել նրանց հայրենադարձությանը, /ի դեպ, վերջինս մեր թերթի կարեւորագույն խնդիրներից է/, ինչու՞ մենք պետք է հպարտանանք մեր անկախ հայրենիքով, ինչո՞ւմն է օտար անուն կրելու զավեշտը, ինչ՞ու հայ մարդուն վայել է կրել միայն հայեցի անուն եւ այլն�
Կան հրատարկումներ, որոնք զարմանալի ,շարունակությունե են ունեցել: Թերթի էջերից քանիցս պատմել էինք չորսամյա Կարինայի մասին, ումից ծնողները հրաժարվել էին ծնվելուց անմիջապես հետո: Աղջնակը, որ հաշմանդամ է, ապրում է Մոսկվայի մանկատներից մեկում: Եկեղեցասեր երիտասարդներից մի քանիսը այցելում են փոքրիկին, փորձում լուծել ֆինանսական այն խնդիրները, որ կապված էին նրան վիրահատելու հետ: Հոդվածը պատահականորեն ընթերցում է մեր հայրենակիցներից մեկը : Նա կապվեց խմբագրության հետ, որպեսզի պարզի, թե ինչպես կարող է օգնել Կարինային: Այսպես կայացավ բարերարի եւ Կարինայի խնամատարների ծանոթությունը: 
Թերթի թեմատիկ էջերից մեկում համարներ առաջ տեղադրված էր մոլդովահայ թեմի առաջնորդի հետ հարցազրույց ու նաեւ համառոտ տեղեկություն գաղութի պատմության ու նրա հռչակավոր ներկայացուցիչ Մանուկ բեյի արկածալի կյանքի մասին: Էջն ընթերցելուց հետո մեր հայրենակից, քիմիկոս Գոհար Ղարիբյանի մոտ մեծ ցանկություն առաջացավ ուսումնասիրելու Մանուկ Բեյի կյանքը: Այսօր- վաղը նա գրասերներին կներկայացնի իր պրպտումների տպագիր արդյունքը այդ նշանավոր հայի կյանքի վերաբերյալ: Նշենք նաեւ, որ Տիկին Գոհարը մեր ակտիվ թղթակիցներից է:
Թերթին թղթակցում են նաեւ օտարները, ովքեր վաղուց գիտեն հայերին, նաեւ նրանք, ով Հայաստանը իր համար նոր է ,բացելե: Անցած նոյեբերին հրատարակվեց ժամանակակից ռուս անվանի բանաստեղծ Յուրի Եմելյանովի ,Армянские храмы в моем детском восприятии ассоциировались с Ноевым Ковчегом ե ջերմաշունչ հոդվածը, որ ներբող էր հայ եկեղեցուն եւ հայ մարդկանց: Հեղինակը վերհիշում է այն հայերին, ովքեր հանդիպել են նրան կյանքի ուղիներում: Այսպիսի հրապարակումները, ճանաչողական արժեքից զատ, երիտասարդ լսարանի համար դաստիարակչական կարեւորում ունեն` ինչպե՞ս վայել է մեզ`մեծ մշակույթի, հերոսական պատմության կրողներիս դրսեւորել օտար միջավայրում:
Ամսաթերթի էջերից երկուսը հատկացված է ,Հայորդյաց տանըե: Մանրամասնորեն ներկայացվում են այս հրաշալի օջախում անցկացվող միջոցառումները, արժեքավոր են սաների շարադրանքները հայրենիքի, լեզվի, հավատքի վերաբերյալ: Այս հրապարակումները ոգեւորում են նրանց, նաեւ, ինչ խոսք` նոր, կարեւոր հարցադրումներ առաջացնում նրանց հոգում:
Ամսաթերթը յուրօրինակ խոսնակ է Բաքվի, Գանձակի, Սումգայիթի ջարդերի ականատեսների համար` նրանց հիշողությունները եւս պատմության անժխտելի փաստաթղթեր ու վկայություններ են:
Ամսաթերթի վերջին էջը նախընտրում են գրքասերները` այն տեղեկացնում է նոր հրատարակությունների մասին, տալիս դրանց համառոտ բովանդակությունը: Շատ հաճախ, հերթական համարը լույս տեսնելուն պես սկսում են հեռախոսազանգերը` ինչպե՞ս ձեռք բերել այս կամ այն գիրքը: 
Համացանցում գործում է ամսաթերթի կայքը, ուր տեղադրվում են հրապարակված նյութերը եւ տարբեր նորություններ Հայաստանի, Արցախի եւ սփյուռքի մասին: 
Ամսաթերթում աշխատելը , իրոք մեծ հնարավորություն է ընձեռում ճանաչելու մարդկանց, եզրահանգում անելու, թե ով ենք մենք, այսօրվա հայերս, ինչ ենք մտածում ինքներս մեր մասին, ինչպես ենք տեսնում մեր ապագան: Հուսադրելի է, որ նրանք, ովքեր կարդում են մեր ամսագիրը, հիմնականում իրենց ապագան տեսնում են Հայաստանի հետ: Ուրախալի է: Հուսանք, որ դրանում իր փոքրիկ, համեստ դերն ունի նաեւ մեր երիտասարդ ամսաթերթը` հայ Առաքելական եկեղեցու Նոր Նախիջեւանի եւ Ռուսաստանի հայոց թեմի կողմից հրատարակվող ,Հայաստանյայց եկեղեցինե:

Գլխավոր խմբագիր` Հասմիկ Գրիգորյան

Հասմիկ Գրիգորյան

Ծնվել եմ Հայաստանում: Կրթությամբ լրագրող եմ: 1981-82 թվականներին աշխատել եմ Արմենպրեսում, որպես թղթակից, 1983-85 թվականներին` Հայաստանի պետական ռադիոկոմիտեում` որպես խմբագիր; 1985 թվականի նոյեմբերից մշտապես բնակվում եմ Մոսկվայում: 1985- 91 թվականներին աշխատել եմ Մոսկվայում Հայաստանի պետական ներկայացուցչությունում`որպես ,Ռուս եւ հայ ժողովուրդների բարեկամությանե թանգարանի ավագ գիտաշխատող, ապա դեսպանատան մշակույթի բաժնում: 91-ից ի վեր անգլերեն եմ դասավանդել Մոսկվայի տարբեր միջնակարգ դպրոցներում:
2008 թվականի դեկտեմբերից աշխատում եմ Նոր Նախիջեւանի եւ Ռուսաստանի Հայոց թեմի ,Հայաստանյայց եկեղեցիե ամսաթերթում, որպես գլխավոր խմբագիր:











